
শ্ৰীশ্ৰীশঙ্কৰদেৱ-মাধৱদেৱ চৰিত





বৰপেটা আসিবাক নাৱ ভৰা দিয়া।

চলিলা শঙ্কৰদেৱ নাৱত চৰিয়া॥

আৰো এক নাৱতে ঠাকুৰ ৰামানন্দে।

চলি যান্ত দিনা তিন চাৰি যে আনন্দে॥৭॥







—পচা মাছ ভক্ষণ—






অনন্তৰে ব্ৰহ্মপুল্ৰ নদী পাইলা আসি।

দেখিলন্ত মৎস্য একগোটা যায় ভাসি॥

ৰামানন্দ ঠাকুৰে আনিবে মন গৈলা।

বৰ কু’য়া দেখি পুনু উলটি আসিলা॥৮॥

পাছত শঙ্কৰদেৱ আসিয়া পাইলন্ত।

লগৰ লোকক মৎস্য লৈবে বুলিলন্ত।৷

কু’য়া দেখি লোকে বোলে নলাগে নলাগে।

লৈয়ে মাছ শঙ্কৰে বোলন্ত খঙ্গি ৰাগে॥৯॥

শুনি তাৰ মৎস্য লৈয়া নাৱ বাই যাই।

ৰামানন্দে পুছন্ত মৎস্যৰ গন্ধ পাই॥

—ওঁহ-কি গন্ধাই বুলি মনে জানিলন্ত।

সেহি কু’য়া-মাছ পাই আতা আনিলন্ত॥১০॥

ৰামানন্দে বোলে আতা আনিলাহা কিক।

সহিবে নপাৰি গন্ধে ফুটে যেন নাক।৷

শঙ্কৰে বোলন্ত মৎস্য নপাই এৰিবাক।

ভাল নুহি তাত বাপু আনিলো ইহাক॥১১॥

ভাল চাই এখন বালিত ৰহিলন্ত।

ঠাই আৱতাই খৰি পাত আনিলন্ত॥

